
Doenghbaez dou daengz Majvoh mbanj Yauz—
cuz bae yawj dieg caz Banz Saumingz doengh bi de
ndaem haenx, daeglwg de caeuq dou gangj daengz
gij sach daxboh de bihaenx bae Baekging.

“1957 nienz, daxboh gou daiglingx vunzmbanj
ndaem caz. Mbawcaz demsou, ndaej bingzbaenz
daengx guek lauzmoz, yaek bae Baekging camgya
aenhoih biujcieng lauzmoz. Daxboh gou gikdoengh
raixcaix, naemj daengz yaek dawz gij caz swhgeij
ndaem haenx daiq bae Baekging hawj daihgya
cimz, baenzneix, de rap rap mbawcaz ndeu, daj
Byayauzsanh byaij daengz gwnz haw, caiq naengh ci
bae Baekging. Haihoih seiz, Mauzcujsiz yaek
ciepraen daibyauj, daxboh gou sij sawsinh cingj,
baenz caet boux daibyauj ndaej ciepraen ndawde
boux ndeu. Lwnz daengz daxboh gou seiz, de ndwn
youq bakdou gaenjcieng dangqmaz, Mauz cujsiz
caenciet coh de vadfwngz, heuh de haeuj ndaw
ranzhaihoih bae. Mauz cujsiz gaem fwngz daxboh
gou, cam de dwg daj gizlawz daeuj, guh gijmaz hong.
Daxboh gou naeuz, gou dwg Banz Saumingz, vunz
Gvangjsih Hoyen (seizneix Hocouh Si Bingzgvei
Gih) Sahdenz Cin mbanj Yauzcuz, dwg boux ndaem
caz. Mauz cujsiz riuhoho, haenh daxboh gou guh
ndaej ndei, heuh de baema le daiqlingx gyoengq
beixnuengx Yauzcuz ndaem ndei gocaz, bimoq caiq
daeuj Baekging. Liuh mbouj daengz, bi daihngeih,
daxboh gou aenvih guh linzyez dajndaem miz
goenglauz, caiq ndaej bingzbaenz daengx guek
lauzmoz, bae Baekging haihoih, youh raen Mauz
cujsiz lo.”

“Daxboh mwngz maenhndei raixcaix ha, mbouj
rox Mauz cujsiz gwn gvaq gij caz daxboh mwngz daiq
bae gvaq caengz?” Gou siengj rox doeklaeng dwg
baenzlawz yiengh.

“Caengz dingqnyi daxboh gou naeuz, lauheiq
daxboh gou ngeix mbouj daengz ndaej daengz Mauz
cujsiz ciepraen, gij caz de aiq deng faen bae liux lo.”

Caemh dwg, byawz ngeix ndaej daengz boux
vunzmbanj youq mbanj Yauzcuz ndaem caz ndeu
ndaej bae Baekging haihoih song baez, ndaej daengz
Mauz cujsiz ciepraen ne? Dou yawj mbawcaz daengx
bya heuswdswd, lumj aenhaij saekheu ndeu. Gij caz
bi de Banz Saumingz daiqlingx vunzmbanj ndaem
haenx, seizneix vunzmbanj lij ndaem, caemhcaiq
gaenq baenz gij canjnieb ndaw mbanj duetgungz
biengfouq ndawde aen ndeu.

“Dou swhgeij ndaem caz, hix bae mbaet caz
ndaw bya.” Gobanz naeuz, gou aeu di cazndaem
ndaw bya hawj sou cimz baez ndeu. Gou fanjying
gvaqdaeuj, daj ndaw daeh gaem gaem caz ndeu, yawj
gij caz ndaw angjfwngz, gaenq deng loemh dwk
ndaemndat, baez yawj couh rox dwg caz ndei.
Gobanz cuengq mbawcaz roengz ndaw cenj bae.
“Cenj daih’ it swiq caz, cenj daihngeih menh gwn,
bingzciengz cenj daihngeih feihdauh mbouj beij cenj
daihsam, cenj daihsam . cenj daihseiq ceiq ndei gwn,
cungj caz neix gig naih cimq.” Gobanz doq ndingq
raemxgoenj doq gwn. Liuh mbouj daengz Gobanz rox

baenzneix lai. Gou gaem cenj ndeu hwnjdaeuj, lij
caengz gwn, couh nyouq daengz heiq caz rang. Gwn
gaemz ndeu, heiq rangfwifwt, bak linx nyinhswdswd,
miz di gamdiemz. Caz ndaw bya, couh mbouj
doxdoengz.

Gou cam Gobanz ciengx caz ndaej geijlai cienz,
de riuhehe, ciengx gienh caz ndeu samcib maenz, de
gizneix miz ca mbouj lai cien gienh. Gou suenq baez
ndeu, danghnaeuz ciengx bi ndeu, miz sam fanh lai,
ciengx song bi, miz roek fanh lai, ciengx sam bi,
couh gouj fanh lai.

“Souhaeuj mbouj noix ha.” Gou iet lwg-
fwngzmeh haenh de.

“Caen dahraix, dou couh baengh ndaem caz,
ciengx caz.san duk,ndaem hing,ndaem faexsamoeg
doengh gijneix daeuj duetgungz, seizneix gwndaenj
yied daeuj yied ndei lo.” Gobanz gag swyenz
roxnyinh daengz vuenyungz. Lwgda de itcig cungj
ronghsagsag, haenx dwg rimhoz ndawsim gagsaenq
yienh okdaeuj, hix dwg vihmaz de baenzneix rox
gangj.

Cungj ronghgywg neix hawj aen ranznamhcuk
mbouj gaeuq gvengq neix hoengh hwnjdaeuj.

“Gij ngaenz ciengx caz neix, gou dajsuenq aeu
daeuj dajcang ranz. Senjdieg buenranz, cwngfuj hawj
dauq ranz buensenj ndeu bak seiqcib bingzfanghmij .
seiq aen rug song aen ding, ngeix mbouj daengz,
ciuhvunz gou lij ndaej youq ndaw singz miz dauq
ranz ndeu, lumj fangzhwnz nei.” Gobanz dangheiq
naeuz.

“Va, caen ndei, baenzneix gvangq. Yienghneix
sou youq ndaw singz miz ranz lo, aen ranz gizneix
mbouj cek bae bw?”

“Aenvih ranznamhcuk dou aeu daeuj ciengx
caz, ndigah mbouj yungh cek law.”

“Youq Dacungh Mbanjyauz, lij miz cib’ it aen
ranznamhcuk baenzneix, aenvih ciengx caz aeu
yungh ranznamhcuk, ndigah doengh aen ranz neix
cungj ce roengzdaeuj. Lij miz ranz faex, doengh gij
ranz neix youq roek aen mbanj Yauzcuz ndawde,
dandan miz Dacungh ce ndaej ceiq ndei, baezlaeng
raeuz guh lijyouz haifat, hix dwg cungj fungcingz
daegsaek Yauzcuz.” Capmbanj daih’ it suhgi Siuj—
liuz youq henz bouj naeuz.

“Aenvih ranznamhcuk seizdoeng raeuj seizhah
liengz, hab ciengx caz.” Gobanz han naeuz.

“Caemhcaiq ciengx caz hix mbouj aeu gijmaz
cienzgoek, sou coemh ndei gumzfeiz, cuengq caz
youq ndaw laeuzfaex ciengx, couh ndaej bae guh gij
hong wnq lo.” Gou yawj aen’ gyoi naeuz.

“Dwg bw, Couh Laujhwz dawz gij caz dou
ndaem haenx sou dauq gunghswh, youq aen cehgenh
banggungz cazndaem Swhdungh Cunh, vunzhong
ciuq gaen caengh ndei caz, cuengq roengz ndaw gyoi
raeuz san bae, caiq fanj dauq hawj dou ciengx caz.
Ngaenz caz, ngaenz aen’ gyoi. ngaenz ciengx caz,
doengh gijneix cungj dwg souhaeuj.” Gobanz
riunyumnyum.

